
KUMITAT PERMANENTI DWAR IX-XOGĦOL TAL-KAMRA





Laqgħa Nru 8
It-Tnejn, 17 ta’ Settembru 2019








Il-Kumitat iltaqa' fil-Parlament, il-Belt Valletta, fit-12:43 p.m.






MINUTI

Il-Minuti tal-Laqgħa Nru 7 tal-24 ta’ Ottubru 2018 ġew konfermati

KONSIDERAZZJONI TA’ ABBOZZ TA’ LINJI GWIDA GĦAL-KUMITAT PERMENTI DWAR IL-PETIZZJONIJIET.

IĊ-CHAIRPERSON (ONOR. CHRIS AGIUS): Ngħaddu għat-tieni item fuq l-aġenda, li huwa: Konsiderazzjonijiet dwar il-linji gwidi dwar kif għandhom jiġu trattati petizzjonijiet quddiem il-Kumitat Permanenti dwar il-Petizzjonijiet. Fl-aħħar laqgħa li għamilna bejnietna ddiskutejna dawn il-punti u ddeċidejna li dan l-abbozz ta’ linji gwida jiġi konfermat u approvati minn dan il-Kumitat. Għalhekk, ninsabu hawn illum sabiex napprovaw dawn il-linji gwida li jkunu jistgħu jigwidawna fin-numru ta’ petizzjonijiet li jkollna quddiemna. 

Quddiemna għandna abbozz rivedut u stampat bil-linka ħamra huma l-emendi li ddiskutejna fl-aħħar laqgħa, u allura jinsabu quddiem dan il-Kumitat sabiex niddiskutu u eventwalment napprovaw dak li għandna quddiemna. Nistaqsi jekk hawnx qbil li mmorru mill-ewwel għal fejn hemm il-bidliet. L-Onor. David Agius.

ONOR. DAVID AGIUS: Sur President, m’għandnix diffikultà dwar dawn il-bidliet. Jidhru li qegħdin in line ma’ dak li tkellimna fl-aħħar laqgħa li kellna.

IĊ-CHAIRPERSON: Hekk hu.

ONOR. DAVID AGIUS: Biex tkun aktar ċara l-proċedura, dawn qed ngħadduhom minn hawnhekk u mbagħad qed nifhem li skont il-minuti rridu ngħadduhom mill-Kumitat tax-Xogħol tal-Kamra?

IĊ-CHAIRPERSON: Iva, biex jiġu approvati.

ONOR. DAVID AGIUS: Imbagħad wara nkunu nistgħu naħdmu f’dan il-Kumitat b’dawn il-linji gwida approvati mill-Kumitat tal-Kamra. 

IĊ-CHAIRPERSON: Hekk hu. L-Iskrivan tal-Kamra, is-Sur Ray Scicluna.

IS-SUR RAY SCICLUNA (Skrivan tal-Kamra): Skont il-parir tagħkom, minflok joqgħodu jidħlu bħala standing order, fl-iStanding Order tal-Kumitat dwar il-Petizzjonijiet tidħol sentenza li l-Kumitat se jimxi skont linji gwida li l-Kumitat jista’ ...

IĊ-CHAIRPERSON: Kif qed naqblu, wara li dawn il-linji gwida jersqu quddiem il-Kumitat tal-Kamra, imbagħad titniżżel nota li l-Kumitat se jkun qed jimxi fuq il-linji gwida kif approvati minn dan il-Kumitat u l-Kumitat tax-Xogħol tal-Kamra. Aktar rimarki? L-Onor. David Agius.

ONOR. DAVID AGIUS: Sur President, ovvjament se jkollna test b’dawn l-emendi f’posthom, jiġifieri ma jibqgħux bl-aħmar, ngħadduhom lill-Kumitat Permanenti dwar ix-Xogħol tal-Kamra, napprovawhom minn hemmhekk, imbagħad inkunu nistgħu ngħadduhom lill-Membri kollha. Naqblu?

IS-SUR RAY SCICLUNA: Issir proposta għal emenda fl-Ordnijiet Permanenti. 

ONOR. DAVID AGIUS: Iva. U nistgħu ngħadduhom ukoll lill-membri kollha tal-Kamra? Tista’ ssir? Sabiex ikunu jafu x’linja se nieħdu.

IĊ-CHAIRPERSON: Jiġifieri qed naqblu li dawn iridu jidħlu fl-Ordnijiet Permanenti? 

IS-SUR RAY SCICLUNA: Fl-Ordnijiet Permanenti konna se ndaħħlu rimarka...

IĊ-CHAIRPERSON: Hekk hu, rimarka li tirreferi għal-linji gwida kif approvati sabiex minn żmien għal żmien inkunu nistgħu nagħmlu bidliet. Qed naqblu li din tkun it-triq ’il quddiem?

ONOR. DAVID AGIUS: Jien ovvjament parti mill-Kumitat Permanenti dwar ix-Xogħol tal-Kamra però nħoss li l-Onor. Chris Agius, bħala ċ-Chairperson ta’ dan il-Kumitat, għandu jiġi mistieden, jippreżentahom u jagħti spjega ta’ ħames minuti jew għaxra minuti - sakemm ma jridx jgħaddiha lil xi ħadd - biex jgħid x’għamilna. Jiena ovvjament nappoġġjah fuq dak kollu li nkunu għamilna, imbagħad ngħadduh mill-Kumitat Permanenti dwar ix-Xogħol tal-Kamra. Naqblu, Onor. Abela?

(off mic)

IĊ-CHAIRPERSON: Eżatt, dan daħal fis-seħħ madwar sentejn ilu ...

ONOR. ROBERT ABELA: Li jkollok poteri illimitati hekk kważi kważi tbeżżagħni lili.

IĊ-CHAIRPERSON: Jekk immorru għat-3.7: 

“Ebda referenza ma għandha ssir f’petizzjoni għal xi diskussjoni fil-Kamra jew għal xi mozzjoni li tkun tidher fuq l-aġenda tal-Kamra, jew għal xi mozzjoni li dwarha jkun diġà ngħata avviż.”

 Hawnhekk għandna referenza għal xi jgħid l-Ordni Permanenti 143, li jgħid hekk:

“143. Ebda riferenza ma għandha ssir f’petizzjoni għal xi diskussjoni fil-Kamra, lanqas għal xi mozzjoni li wieħed ikun biħsiebu jagħmel, kemm-il darba ma jkunx hemm avviż dwar dik il-mozzjoni fl-aġenda tal-Kamra.”

Dan l-Ordni Permanenti nkiteb meta petizzjoni setgħet titressaq biss minn Membru Parlamentari. Nifhem li għalhekk intuża dan il-kliem:

“... lanqas għal xi mozzjoni li wieħed ikun biħsiebu jagħmel ...”

Il-membru ma setax iressaq petizzjoni meta fl-istess ħin kellu l-intenzjoni li jressaq mozzjoni dwar l-istess materja trattata fil-petizzjoni. Għalhekk qed jiġi suġġerit li l-linja gwida tiġi taqra hekk: 

“Ebda referenza ma ssir f’petizzjoni għal xi diskussjoni fil-Kamra, lanqas għal xi mozzjoni li membru parlamentari jkun biħsiebu jagħmel kemm-il darba ma jkunx hemm avviż dwar dik il-mozzjoni fuq l-aġenda tal-Kamra.”

B’hekk titħalla l-fakultà li titressaq petizzjoni dwar materja li tkun fuq l-aġenda tal-Kamra, imma li dwarha tkun għadha se tibda d-diskussjoni. Wieħed irid jieħu kont li petizzjoni ddum xahrejn miftuħa, u allura hemm il-possibilità li l-Kumitat wara jkollu jirrifjutaha, jekk mhux ukoll tkun għalqet id-diskussjoni dwarha. Dan dejjem sakemm ma jiġix deċiż li dan ma japplikax għal petizzjonijiet tal-pubbliku.
Tajjeb? Naqblu? (Onor. Membri: Iva) Grazzi. Il-Kumitat qed jaqbel li dan l-abbozz finali jitressaq quddiem il-Kumitat tax-Xogħol tal-Kamra?

ONOR. ROBERT ABELA: Bil-petizzjonijiet individwali x’se nagħmlu?

ONOR. DAVID AGIUS: Onor. Abela, fl-opinjoni tiegħi l-ewwel napprovaw dawn ... (Interruzzjonijiet) Qed ngħid hekk għaliex jekk dawn ma jkunux approvati mill-Kumitat jistgħu jgħidulna: Inthom imxejtu fuq xi ħaġa mhux approvata mill-Kumitat tax-Xogħol tal-Kamra.

IĊ-CHAIRPERSON: Meta hemm l-ewwel laqgħa tal-Kumitat Permanenti dwar ix-Xogħol tal-Kamra?

ONOR. DAVID AGIUS: Għalija jekk tridu niltaqgħu anke fuq din biss, jew fuq xi ħaġa żgħira ... Aħna se nkunu msefrin mill-21 sad-29 żgur mal-Ispeaker. Mill-bqija meta tridu, nagħmlu laqgħa.

IS-SUR RAY SCICLUNA: Diġà kien hemm proposta, fejn l-Ispeaker qal li ma jistax fl-4 ta’ Ottubru.

ONOR. DAVID AGIUS: Jekk tridu nistgħu nagħmlu laqgħa tal-House Business Committee din il-ġimgħa stess fuq din biex nibdew immexxu.

IS-SUR RAY SCICLUNA: Irrid nistaqsi lill-Ispeaker.

ONOR. DAVID AGIUS: Staqsih, m’għandix problema. Kwarta, nofs siegħa kollox.

IS-SUR RAY SCICLUNA: Imma jekk se ssir laqgħa tal-House Business Committee mhux aħjar li jkollna laqgħa proprja tal-House Business Committee la l-Ispeaker ma jistax fl-4 ta’ Ottubru?

IĊ-CHAIRPERSON: Aħjar.

ONOR. DAVID AGIUS: Iddeċiedu intom. Imbagħad kif jgħaddu mill-House Business Committee, dawn ngħadduhom lil kulħadd, sabiex kull Deputat li jkollu ...

IĊ-CHAIRPERSON: Iva, u nibdew niltaqgħu b’mod regolari. Il-petizzjonijiet qed jiżdiedu. Ma nistgħux nibqgħu nħalluhom pendenti. Hekk naqbdu u nagħlqu ftit minnhom għax hemm ammont.

IS-SUR RAY SCICLUNA: Hemm numru minnhom ta’ Jonathan Camilleri.

IĊ-CHAIRPERSON: Iva, hemm waħda wara l-oħra.

IS-SUR RAY SCICLUNA: Għalhekk ma tajnihomx numru, għax lanqas biss tellajnihom. Aħna qed nikkunsidraw li se jitilgħu għall-firem. Kulma daħlu għaxra li nistgħu nikkonsidraw, però hemm oħrajn li għadkom tridu tilqgħu.

IĊ-CHAIRPERSON: Hemm waħda tal-ODZ u hemm waħda tal-knisja tar-Russi. Jidhirli li hemm xi tlieta pendenti.

IS-SUR RAY SCICLUNA: Erbgħa.

IĊ-CHAIRPERSON: Se mmexxu hekk u mbagħad niffissaw data meta se nagħmlu l-ewwel laqgħa? 

IS-SUR RAY SCICLUNA: Sadanittant, peress li għadda daqsxejn żmien mhux ħażin, qed nippruvaw inġibu updates dwar x’sar s’issa fuq kull petizzjoni.

IĊ-CHAIRPERSON: Hekk hu. Aktar rimarki? (Onor. Membri: Le) Din il-laqgħa hija aġġornata għal data li tiġi komunikata aktar tard.

F’12:53 p.m. il-Kumitat ġie aġġornat għal data li kellha tiġi kommunikata aktar tard.

